
ԳԵՂԱԳԻՏԱԿԱՆ ԴԱՍՏԻԱՐԱԿՈՒԹՅԱՆ ՎՐԱ 

 

ՋԱՆԻԿՅԱՆ Ս. Ռ․ 

մանկավարժական գիտությունների թեկնածու, դոցենտ, ՀՊՄՀ 

 

Կրթությունը և դաստիարակությունը, որոնք նպաստում են անձի համակողմանի ու 

ներդաշնակ զարգացմանը,  ցանկացած քաղաքակիրթ հասարակության ձևավորման հիմքն են։ 

Աճող սերնդի դաստիարակությունն իրականացվում է քաղաքական ու տնտեսական 

բարեփոխումների պայմաններում, որտեղ իր առանցքային դերն ունի սոցիալ-մշակութային 

միջավայրը։  

Քաղաքական և սոցիալ-տնտեսական տեղաշարժերի արդի ժամանակաշրջանում 

հասարակության մեջ, որին հատուկ են արժեհամակարգի, հասարակական նորմերի 

շարունակական վերափոխումները, ըստ էության բավականաչափ չի կարևորվում մարդու 

հոգևոր ներաշխարհի զարգացման առաջնահերթությունը։ Հայ հասարակությունը ևս գտնվում 

է օտար մշակույթների ազդեցության ոլորտում՝  ընդունելով օտարածին նորամուծություններ 

ու բարքեր։ Այսօր հրատապ է գեղագիտական դաստիարակության հիմնախնդիրը ազգային 

մշակույթի, արժեքների պահպանման և գալիք սերունդներին փոխանցման համատեքստում, և 

այս խնդրի լուծման պատասխանատվությունը դրվում է սոցիալ-մշակութային միջավայրի 

առավել կարևոր բաղադրիչների՝ ընտանիքի, դպրոցի, հասարակության վրա։ Այս 

կառույցները գեղագիտական դաստիարակության միջոցով պետք է կարողանան 

դաստիարակել այնպիսի սերունդ, որը կլինի հազարամյա հայ մշակույթի և համամարդկային 

արժեքների կրողը՝ չկորցնելով ազգային ինքնությունն ու ինքնատիպությունը։  

Գեղագիտական դաստիարակությունը կյանքում և արվեստում գեղեցիկի ընկալման, 

գեղագիտական զգացումների, ճաշակի, պատկերացումների, պահանջմունքների, գեղեցիկի 

գնահատման կարողությունների ձևավորման գործընթաց է։ Գեղագիտական 

դաստիարակությունն ուղղված է այն կարևոր խնդրի լուծմանը, որ երեխան կարողանա 

տեսնել, զգալ, գնահատել գեղեցիկը, կատարյալը, ներդաշնակը, իր ներգործությամբ 

գեղեցկացնել շրջապատը։ Իրեն շրջապատող աշխարհը և մարդկային հարաբերությունները 

խորությամբ բացահայտելուն ու ճանաչելուն մեծապես նպաստում է համակարգված և 

նպատակաուղղված գեղագիտական դաստիարակությունը դեռևս վաղ տարիքում 

ընտանիքում, այնուհետև կրտսեր դպրոցական տարիքում ուսումնական բոլոր առարկաների 

հնարավորությունների լիարժեք օգտագործման ընթացքում, ինչպես նաև արտաուսումնական 

և արտադպրոցական պարապմունքների ընթացքում։ 

    Երեխայի  ստեղծագործական կարողությունների, գեղարվեստական ճաշակի 

զարգացման գործում առաջնային դերը պատկանում է ծնողներին:  Ընտանիքում են 

ձևավորվում գեղագիտական դաստիարակության սաղմերը, և երեխայի աշխարհընկալումն ու 

դիրքորոշումների ձևավորումը սկսվում է գեղեցիկի ճանաչողությամբ: Ծնողների խնդիրն է 

երեխային շրջապատող միջավայրում գեղեցիկ առարկաների միջոցով գեղեցիկին, 

ներդաշնակությանը հաղորդակցելը: Դեռևս վաղ մանկությունից երեխայի համար գեղեցիկի 

պատկերացում են ձևավորում խաղալիքները, կենցաղային առարկաները, ընթերցված գրքերի, 

հեքիաթների հերոսները, որոնց հաճախ ընդօրինակում են: Գեղագիտական 

դաստիարակությունը նպատակաուղղված և համակարգված  սկսվում է բնության 

գեղեցկությունների ընկալումից, արվեստի  ստեղծագործություններին ծանոթանալուց,  

զգալուց, գիտակցելուց, հուզվելուց, տպավորվելուց ու գնահատելուց: Վաղ տարիքից 

երեխաների մեջ պետք  է զարգացնել գեղեցիկն ընկալելու, տեսնելու, լսելու ունակություն:   Վ. 

Գ. Բելինսկին նշում է, որ աշխարհի ճանաչողությունն ընթանում է երկու ուղիով` գիտական 

իմացությամբ և արվեստի միջոցով․ գիտնականը խոսում է փաստերով, գրողը` կերպարներով, 

նկարիչը` պատկերներով․ չնայած տարբեր են ձևերը, սակայն ընդհանուր է 

բովանդակությունը,  նպատակը,  թեման [1, էջ 37]:    

 Այն ամենը, ինչ ստանում է երեխան ընտանիքում և ավելի ուշ՝ դպրոցում, մեծ մասամբ 

որոշում է երեխայի ինտեգրումը  սոցիալական միջավայր, ճանաչողական կարողությունների 

ու  գեղագիտական մշակույթի  հետագա զարգացումը: Ընտանիքը երեխայի զարգացման ու 

ձևավորման առաջնային միջավայրն է, և ծնողներն են պատասխանատու երեխաների 

գեղագիտական դաստիարակության համար: Ըստ Ու. Ֆ. Սունայի՝ «Գեղագիտական 

դաստիարակությունը մարդու կողմից  գեղագիտական արժեքների յուրացումն ու 

կատարելագործումն է» [2, էջ 286]: Զարգացման յուրաքանչյուր փուլում երեխան 

ուսումնասիրում է իրեն շրջապատող աշխարհը, գնահատում է իրերի և երևույթների 

գեղեցկությունը, ներդաշնակությունը, համաչափությունը, ընկալում, գնահատում 

գեղագիտականը կյանքում, բնության մեջ և արվեստում: Այս գործընթացի 

արդյունավետությունը պայմանավորված է երեխաներին շրջապատող մարդկանց՝ ծնողների, 

դաստիարակների, ուսուցիչների և ընդհանրապես հասարակության աջակցությամբ և 

ուշադրությամբ: «Ժամանակակից տեխնոլոգիաների կիրառումը, փոխներգործուն մեթոդները 

և ճիշտ կազմակերպված մանկավարժական գործընթացը կարող են միայն խթանիչ ուժ 

հանդիսանալ սովորողների գեղագիտական դաստիարակության, արժեքային համակարգի 

ձևավորման, նրանց բարոյահոգեբանական կերպարի կայացման համար» [3, էջ 59]: 

Գեղարվեստական-գեղագիտական կրթությունը, որը հանրակրթության և լրացուցիչ 

կրթության համակարգում ունի իր ուրույն տեղը, ենթարկվել է տարբեր տեսակի 

փոխակերպումների՝ կախված սոցիալ-մշակութային իրավիճակի փոփոխությունից։ 

Հանրակրթության համակարգում տարրական դպրոցը երեխայի կյանքի կարևոր օղակն է,  

ուստի ուսուցիչների առջև պատասխանատու խնդիր է դրված՝ կրթել ու դաստիարակել 

մատաղ սերնդին, ստեղծել կրթական բարենպաստ միջավայր, որտեղ լիարժեքորեն 

կդրսևորվեն երեխաների հնարավորությունները, կզարգանան նրանց իմացական և 

սոցիալական ոլորտները, մտավոր, հոգեկան, ֆիզիկական կարողությունները։  

Իրականությունը մանկավարժին թելադրում է  հաշվի առնել աճող սերնդի  սոցիալ-

մշակութային գործունեության անհրաժեշտությունը: Ակնհայտ է, որ սոցիալականացումը՝ 

որպես միջավայրի հետ անձի փոխազդեցության գործընթաց, կարող է հաճախ լինել 

հակասական, հատկապես եթե սոցիալ-մշակութային գործունեությունը չի 

նպաստում  անձնային որակների ձևավորմանը:  

Դպրոցականների գեղագիտական դաստիարակության վրա ազդում են  ինչպես 

արտաքին, այնպես էլ ներքին մի շարք պայմաններ:  Փոխվում են հասարակությունը, 

տնտեսական վիճակը, երեխայի սոցիալական դերը, ընկերները, սովորությունները, 

հետաքրքրությունները, նախասիրությունները, ներաշխարհը, որոնք իրենց  հետքն են թողնում 

գեղագիտական դաստիարակության վրա՝ հաճախ դառնալով այդ գործընթացի արդյունավետ 

իրականացման հիմք, անհրաժեշտ պայման:  

Անվիճելի է, որ գեղագիտական դաստիարակության բաղադրիչ է գեղարվեստական 

կրթությունը:  Կրթության բովանդակության մեջ ներառված են մի շարք դասընթացներ՝ 

կերպարվեստ, երաժշտություն, գրականություն, հասարակագիտություն որոնք նպաստում են 

գեղարվեստական պատկերացումների, գեղագիտական ճաշակի, գիտելիքների համակարգի 

ձևավորմանը: «Մանկական կյանքի հիմնական կողմերի՝ ֆիզիկական աշխատանքի, խաղի, 

արվեստի, մտավոր և սոցիալական զարգացման միջև գոյություն ունի որոշակի կապ, 

դրսևորվում է մշտական փոխազդեցություն, և ի վերջո այս կամ այն փոփոխությունները մեկ 

ուղղության մեջ առաջ են բերում համապատասխան փոփոխություններ մյուս 

բնագավառներում», - գրում է Ս․Շացկին [4, էջ 303]: Գրեթե բոլոր ուսումնական առարկաներն 

ունեն երեխաների գեղագիտական դաստիարակության լայն հնարավորություններ։ 

Հանրակրթության պետական չափորոշչում ուսումնական բնագավառների շրջանակներում 

նկարագրված են սովորողների գեղագիտական դաստիարակության և 

կարողունակությունների ձևավորմանն ուղղված պահանջներ։ Այսպես, օրինակ, «Արվեստ և 

արհեստ» ուսումնական բնագավառը միտված է գեղարվեստական կրթության և 

գեղագիտական դաստիարակության միջոցով անձի մտավոր և ստեղծագործական 

կարողությունների բացահայտմանն ու զարգացմանը, իրականացվում է միջառարկայական 

կապերի ակտիվ ներգրավմամբ՝ արվեստի և ժողովրդական արհեստների տարբեր 

տեսակներին հաղորդակցվելու, ինքնուրույն գեղարվեստական-ստեղծագործական 

գործունեություն ծավալելու միջոցով: Այդ ուսումնական բնագավառը նպաստում է սովորողի 

ինքնաճանաչմանը և ինքնարտահայտմանը, ազատ անհատականության կայացմանը, 

մտահորիզոնի ընդլայնմանը, երևակայության, քննադատական, վերլուծական և 

ստեղծագործական մտածողության զարգացմանը, վարպետության, ստեղծարարության, 

կատարողական առանձնահատկությունների զարգացմանը։ Միտված է նաև գեղագիտական 

ճաշակը և ստեղծագործական միտքը կենցաղային խնդիրներին և գործունեությանը կապելուն, 

ավանդական և այսօր արդեն գրեթե կորսված՝ բազմաթիվ ժողովրդական ավանդույթներին և 

մշակութային ժառանգությանը հաղորդակցվելուն։ «Հայրենագիտություն» ուսումնական 

բնագավառն ապահովում  է ազգային նյութական և հոգևոր արժեքների, հայոց եկեղեցու և նրա 

դավանանքի ճանաչում ու արժևորում։ «Օտար լեզուներ» ուսումնական բնագավառի 

շրջանակներում շեշտադրում են աշակերտի բազմալեզու հաղորդակցության ժամանակ 

ակտիվ սոցիալական դերակատար լինելը, որտեղ օտար լեզուներով հաղորդակցությունը 

օգնում է աշակերտին ճանաչել աշխարհը և այլ մշակույթներ, իր մշակույթը ներկայացնել այլ 

լեզուներով։  «Հասարակություն, հասարակական գիտություններ» ուսումնական բնագավառի 

առարկաների կրթության բովանդակության տիրույթը միտված է մշտապես փոփոխվող 

աշխարհում հասարակական, քաղաքական, տնտեսական և մշակութային գործընթացների 

կապի ու փոխազդեցության մասին գիտելիքների ձեռքբերմանը և կիրառմանը, ինչպես նաև 

դրանցում դերակատարում ունեցած անհատների և խմբերի, նրանց փոխգործակցության 

իմացությանն ու վերլուծությանը՝ ներկայացնելով անհատի սոցիալականացման և 

հասարակական մասնակցության դրսևորումները՝ քննադատական և ստեղծագործ 

մտածողություն ունեցող պատասխանատու քաղաքացու ձևավորմանը։ Նման մոտեցումը 

հիմնավորում է նրանով, որ կրթադաստիարակչական  գործընթացում  վերը նշված 

ուսումնական բնագավառների իրացումը նպաստում է սովորողների մշակութային 

կարողունակության ձևավորմանը․«Աշակերտները ձևավորում են սեփական 

նախասիրություններ ազգային և համաշխարհային մշակութային ժամանակաշրջանների 

ուսումնասիրության ընթացքում։ Նրանք ի վիճակի են զարգացնել սեփական մշակութային ու 

գեղագիտական պատկերացումները՝ արժևորելով հոգևոր և նյութական ժառանգությունն ու 

մշակութային բազմազանությունը, ճանաչելով հայ և համաշխարհային գրականությունն ու 

արվեստը և ձևավորելով մշակութային գրագիտություն և ճաշակ» [5]: 

Այնուհանդերձ հանրակրթական դպրոցում ուսումնական դասընթացների 

շրջանակներում գեղարվեստական կրթության հնարավորությունները սահմանափակ են, և 

անհրաժեշտ է այդ բացը լրացնել ինչպես  արտադասարանային, արտադպրոցական, 

նախասիրական  պարապմունքների միջոցով, այնպես էլ  հաշվի առնելով ընտանիքի 

դաստիարակչական ներուժը: 

Այսպիսով՝ սոցիալ-մշակութային միջավայրը, միավորելով  ընտանիքի և դպրոցի 

դաստիարակչական ներուժը, նպաստում է երեխաների գեղագիտական դաստիարակությանը:  

IMPACTS OF SOCIO-CULTURAL ENVIRONMENT ON CHILDRENS' AESTHETIC 

UPBRINGING PROCESS 

The article considers the role of socio-cultural environment as a critical condition for the 

formation and development of a person. The impacts of school and family on children's aesthetic 

upbringing process are presented and revealed.  

Keywords: comprehensive and harmonious development of a person, upbringing, aesthetics, 

environment, socialization. 

 


